Y Tafod
Y Tafod/Y Fflam Olympaidd (2012)
[Cofiwch addasu’r dafodiaith a’r eirfa i siwtio’ch ardal]

(Os nad oes gennych ‘brojector’ a sgrin i ddangos y sleidiau PowerPoint yna bydd angen argraffu’r lluniau er mwyn i’r plant allu eu gweld.)
Mae’n tafodau ni’n fach iawn. Mae ein breichiau, ein coesau, ein pennau, ein traed a’n dwylo yn fwy na’n tafodau ni! 

Ond, mae’r tafod yn beth bach clyfar iawn. Y tafod sy’n ein helpu ni i flasu’n bwyd ac mae’n ein helpu ni i siarad – os ydi’r tafod ddim yn symud mae’n anodd iawn siarad (dangoswch!).

Mae’r tafod mor sbesial fel bod yna adnodau yn y Beibl amdano, gwrandewch...

Y Tafod: Mae'n rhan fach iawn o'r corff, ond mae'n gallu honni pethau mawr iawn! Fflam fach iawn sydd ei angen i roi coedwig enfawr ar dân.  A fflam felly ydy'r tafod! Mae'r tafod yn llawn drygioni (drwg)....! (Iago 3:5-6)
Be mae hynna’n feddwl?

Ydych chi’n cofio’r Gemau Olympaidd yn dod i Lundain yn 2012? (newidiwch amseriad y berfau os dych chi’n gwneud y gwasanaeth cyn y Gemau) Teithiodd y Fflam Olympaidd o gwmpas gwledydd Prydain i gyd, gan gynnwys Cymru. Roedd yna wyth mil o redwyr yn cario’r Fflam yn eu tro o gwmpas Prydain Fawr. Yn y llun fe welwch chi un rhedwr yn trosglwyddo/pasio’r Fflam i redwr arall. Roedd fflam y rhedwr cyntaf yn tanio ffagl y rhedwr nesaf. 

Mae fflamau’n boeth iawn. Mae nhw’n dechrau tannau. Roedd fflam y fenyw/ddynes ar y chwith yn tanio mwy o fflamau yn ffagl y dyn ar y dde.
Ydy chi i fod i chwarae hefo tân? 

Pam? 

Mae’n dweud yn yr adnod wnes i ei ddarllen, Fflam fach iawn sydd ei angen i roi coedwig enfawr ar dân.  Byddai fflam y ffagl Olympaidd yn ddigon mawr i losgi’r ysgol/capel/eglwys yma yn ulw petawn ni’n ddrwg ac yn teimlo fel gwneud hynny.

Fflam fach iawn sydd ei angen i roi coedwig enfawr ar dân. A fflam felly ydy'r tafod!
Mae’r Beibl yn dweud bod y tafod fel fflam....Mae fflamau’n beryglus.

Ydy’r tafod yn beryglus?

Mae’n gallu bod...mae yna lot o eiriau drwg iawn yn dod allan o gegau plant a phobl. Mae’n geiriau ni’n gallu brifo pobl eraill a’u gwneud nhw deimlo’n unig a thrist.

“Ti’n hyll!”

“Na, chei di ddim chwarae hefo ni!”

“Cer o ‘ma!”  (neu beth bynnag arall sy’n addas)

Cofiwch felly fod y tafod fel fflam, a bod rhaid ei drin yn ofalus. Mae’n rhaid i ni drïo ein gorau i gadw rheolaeth ar y geiriau sy’n dod allan o’n cegau.

Gweddïwn: Ein Tad, diolch i ti fod y Beibl yn llawn synnwyr cyffredin. Diolch ein bod ni wedi dysgu fod y tafod yn gallu bod yn beryglus fel fflam, a bod eisiau i ni i gyd wylio’n geiriau’n ofalus. Helpa ni i ddweud geiriau caredig ac nid geiriau cas. Roedd Iesu bob amser yn garedig a chyfeillgar wrth bobl – helpa ni i fod yr un fath.
Amen

Neu Weddi’r Arglwydd, “Ein Tad.....”

